
Kodiku i Purpurt i Beratit përbën një nga 
objektet më me vlerë të periudhës Mesjetare 
që ka trashëguar Shqipëria. Sipas Kronikës së 
Skuripeqit, kodiku ndodhej në qytetin e Beratit 
në vitin 1356 dhe u shpëtua nga grabitja e 
mësymësve pasi u fsheh në kullën e kalasë, së 
bashku me 25 libra të tjerë. Deri në vitin 1868, 
për pothuaj 5 shekuj, nuk kemi asnjë informacion 
për të. Në këtë vit mitropoliti i Beratit, Anthim 
Aleksudhi, përmend tre kodikë të purpurt që 
ndodheshin në lagjen Kala të Beratit, mes tyre 
dhe kodiku ynë. Këtu fillon dhe risjellja e kodikut 
në vëmendje të studiuesve, por edhe të publikut 
të gjerë. Sipas gojëdhënës, kodiku fshihej nga 
banorët në rast rreziku lufte apo pushtimi, vendi i 
fshehjes mbahej sekret dhe nxirrej në kohë paqeje. 
Në këtë mënyrë, kodiku mbeti në Berat edhe pas 
përpjekjeve që kishin bërë ushtri të ndryshme për 
ta përvetësuar gjatë historisë. Nuk dimë se kur u 
fsheh për herë të fundit kodiku, por në korrik të 
vitit 1968 u zbulua në një bimsë në hijeroren 
e kishës së Fjetjes së Hyjlindëses (sot Muzeu 
Onufri) në Kala të Beratit. Kodiku rezultonte i 
dëmtuar rëndë nga lagështira. Në vitin 1971 
u restaurua në Akademinë e Shkencave të 
Republikës Popullore të Kinës dhe pasi u kthye 
prej andej, u depozitua në Arkivin Qendror të 
Shtetit në Tiranë, ku ruhet edhe sot.

Kodiku i Purpurt i Beratit është pjesë e Fondit 
“Kodikët e Shqipërisë” (F 488) të AQSh-së, 
Dosja 1. Në përshkrime të mëparshme është 
referuar edhe si “Beratinus Purpureus Φ 43”. Sot 
kodiku ka 190 fletë me përmasa 230 x 215 
mm. Përmban tekstet e Ungjillit sipas Mateut 

dhe Markut. Teksti është shkruar në pergamenë 
të purpurt (sot shumë e dëmtuar). Çdo fletë 
përmban tekst në dy kolona me nga 17 rreshta 
secila. Për germat është përdorur argjend dhe 
jo bojë e zakonshme. Paraqiten nomina sacra të 
shkruara me ar. Edhe rreshti i parë i Ungjillit sipas 
Markut është shkruar me germa të arta. Lloji i 
shkrimit është germëmadh biblik. I vetmi dekor 
i kodikut ndodhet në fletën 112, në fund të 
ungjillit të Mateut. Dekori na paraqet një vizatim 
në formë portiku, me drejtim nga e djathta. 
Shiritat e portikut mbushen me vija zig-zage me 
motive floreale. Të gjitha tiparet kodikologjike e 
datojnë kodikun në shek. VI dhe e bëjnë atë 
një nga pesë kodikët e purpurt të këtij shekulli. 
Po ashtu, gjykuar nga këto të dhëna, vendi i 
prodhimit të kodikut është Konstandinopoja apo 
ndonjë qendër prodhimi për librat perandorakë 
në Bizant.

Kodiku i Purpurt i Beratit nr. 1 është 
dokumenti historik më i vjetër që ruhet sot në 
Shqipëri. Qoftë i parë si objekt kulture, qoftë 
si trashëgimi e gjallë e kultivimit të krishterimit në 
Shqipëri, ky kodik përmban vlera të përveçme 
që jo vetëm lidhin të tashmen me të shkuarën, 
por që përbëjnë edhe vetë fillin e vazhdimësisë 
kulturore të shqiptarëve ndër shekuj. 

I konsideruar si objekt me vlera të 
papërsëdytshme historike dhe kulturore jo vetëm 
për Shqipërinë, por për gjithë njerëzimin, në vitin 
2005 Kodiku i Purpurt i Beratit nr. 1 u bë pjesë 
e regjistrit “Kujtesa e Botës” të UNESCO-s.



ANA E PëRPARME: 
Në qendër të monedhës është 

mbishkrimi i vlerës nominale “50 Lekë” 
me shkronja të marra nga Kodiku. Mbi 
të qëndron emblema e UNESCO-s 
për “Memoire du Monde”. Përreth 
shënohet mbishkrimi “Kodiku i Purpurt 

i Beratit 043”, i cili ndahet nga mbishkrimi “Beratinus 1” nga 
dy Φ të purpurta. 

ANA E PRAPME: 
Mbishkrimi “Shqipëri – Albania” 

ndodhet në harkun e sipërm dhe viti i 
emetimit “2011” paraqitet në harkun 
e poshtëm të monedhës, të vendosura 
në një sfond rrathësh bashkëqendrorë. 
Në qendër të monedhës paraqitet një 

pjesë e marrë nga Kodiku i mbishkruar në formë relievi në sfond 
të purpurt. Shkronjat e Kodikut paraqiten në ngjyrë argjend 
dhe dy prej tyre në ngjyrë të artë.

